27 April 2008

Sesde Sondag van Paastyd

liturgiese voorstel

	Leesroostertekste

Fokusteks:  
Psalm 66:8-20
Ander tekste: 
Handelinge 17:22-31; 1 Petrus 3:13-22;  



Johannes 14:15-21


	Inleiding

Psalm 66:8-20 vestig hoop in die lewe wat God gee en dat Hy luister as ons bid. Handelinge 17:22-31 sluit  aan by die lewe wat die Here gee en roep tot bekering. Die opstanding uit die dood (Hand 17:30-32) dien as bevestiging van die lewe wat God gee. 1 Petrus 3:13-22 wys op eerbied vir Christus en lewende hoop. Johannes 14:19 hanteer ook die tema van lewe. Die lewe waarin ons deel op grond van die opstanding van Christus, kan ongeforseerd uit hierdie gedeeltes belig word.

  

	God versamel ons voor Hom

Aansteek van Paaskers 

Speel toepaslike agtergrondmusiek en of lees Psalm 66:13-16 uit “Die Boodskap”.

Aanvangswoord 

Voorganger:
Almal op aarde, juig opgewonde! Maak God se Naam groot. Sing liedere tot sy eer!

Gemeente: 
Wat U doen, is te groot om te beskryf. 


Ons buig laag voor U neer  (Ps 66:1-4  “Die Boodskap”).

Seëngroet: Paasroep 

Voorganger:
Ek groet u: “Die Here het opgestaan.


Die Here het waarlik opgestaan.”

Gemeente: 
Amen.


	Diens van die tafel

Staan by die nagmaaltafel (reël dat daar ’n beker wyn en brood is).

Nagmaalherinnering 

Hierdie brood en wyn herinner ons aan die liggaam en bloed van Jesus Christus ons Verlosser. 

Met die sien, ruik en proe daarvan kan ons nie anders as om dit wat Hy vir ons gedoen het, in herinnering te roep nie. 

Ons onthou sy lyding maar gedurende Paastyd dink ons aan die feit dat Hy lewend gemaak is deur die Gees (1 Pet 3:18-20). 

Hy laat ons nie as weeskinders agter nie, maar roep ons tot ’n lewe van toegewyde liefde tot Hom en ons naaste (uit 
1 Pet 3:13-22; Joh 14:15-21).



	Diens van die Woord

Gebed om die opening van die Woord

Here U gee lewe en asem. 

U bepaal ons hele lewe. 

Ons soek na U. 

Ons tas soms rond en in ons menslike swakheid sukkel ons om te verstaan dat ons soos Handelinge 17:28 dit stel, deur U lewe, beweeg en bestaan. 

U ontmoet ons as opgestane lewende Here en maak deur u Gees die Woord vir ons oop. 

Daarom loof en aanbid ons U (Hand 17:24-28). Amen. 


	Uitsending

Geloofsbelydenis 

Lees die Geloofsbelydenis van Nicea en beklemtoon die opstanding van Jesus. 

Seën

Voorganger: 
Die Here seën julle en stuur julle om te gaan leef met heilige eerbied vir Christus die Here. Die Here rus julle toe deur sy Woord en die Gees om verantwoording te doen van die lewende hoop in julle (1 Pet 3:15).

Gemeente: 
Ons verbind ons tot ’n lewe van hoop en liefde tot God en mense. 



	Musiek en sang

Loflied: Lied 404:1, 2


	Uitsending: Lied  407:1, 2 

Antwoord op seën: Lied 312 

Lied by die aansteek van die Paaskers: Pie Jesu of  
Lied 410


preekstudie– PSALM 66:8-20

Teks en konteks

Vers 8: Hierdie vers lui die derde strofe, vers 8-12, van hierdie psalm in. Hierdie strofe roep opnuut die volk op om hulle stem in lofsang te laat hoor en gee in die volgende verse die rede vir die danksegging. Die volk moet God prys (vgl Ps 68:27; 96:2; 100:4; 103:20) omdat Hy “ons” midde-in die lewe plaas en ons voet nie laat wankel langs die rand van die dodelike afgrond nie. Met die herhaling van die woord “voet” (ook v 6b) roep hierdie vers ook die gedagte op van die tog deur die Rietsee na die uittog uit Egipte (sien ook v 12c).

Vers 10-12: Met die inleidende “want” (OAV) word dit wat God (Hy) aan die volk (ons) gedoen het, opgesom, “want” dit is die beweegrede vir die danksegging. Hoe die volk God se hand in alle beproewinge gesien het, word beeldryk beskryf. Dit is egter nie maklik om aan die hand van die beeldspraak, “silwer louter” (v 10), jaggebeure (v 11) en die oorlogsituasie (v 12), op die spoor van konkrete gebeure te kom nie. Die duidelike verwysing na die uittog uit Egipte en die deurtog deur die Rietsee (v 6), die toespeling daarop (v 9b) en die gebruik van die woord “uitlei” (v 12c) roep by vers 10-12 die gedagte op van die tog deur die woestyn. Die “vuur” en die “water” teken beeldryk die beproewing wat hulle deurstaan het (Jes 43:2). Die dank bereik sy hoogtepunt met die herinnering aan die laaste daad van God (v 12c). 

Vers 13-15: Bogenoemde verse lui die vierde strofe in. Anders as die vorige verse waar die psalmis sy dank en die volk s’n voor God uiter, kom die persoonlike dank van die psalmdigter in hierdie strofe na vore in dit wat hy van voorneme is om te doen. Die aanduiding is die vier werkwoorde in die eerste persoon enkelvoud (v 13, 15). Dit gee die samehang van die verse en dui die voornemens aan. Die psalmdigter kom na die heiligdom om sy beloftes (sien Ps 65:2) na te kom. Hy sal aan God offers bring (v 13, 15) en Hom loof (v 16-17). Die vrees en benoudheid (v 14b vgl Ps 18:7) wat die digter tot die belofte bring, word in vers 9-12 in beeldspraak omskryf. Die lys van verskillende brandoffers, ramme, beeste en bokke gee die beeld van dankbaarheid deur eerder as die rykdom/welgesteldheid van die digter. 

Vers 16: Die laaste strofe, vers 16-20, word met die nuwe oproep, “kom luister”, van die voorafgaande strofe geskei omdat dit lofsingend God se dade vertel. Hy wil sy medegelowiges, almal wat God vrees,  laat deel in dit wat God gedoen het.

Vers 17: Deur die omgekeerde en die gevarieerde herhaling van die woorde (“lippe”, “mond” v 14 en “mond”, “tong” v 17) laat die psalmdigter blyk in watter mate die belofte op die lofverheffing (v 17b en vgl Ps 149:6) toegespits is.

Vers 18-19: Die digter lê deur sy onskuld te bely nadruk op die feit dat God sy gebed verhoor het en waarom. Almal wat God vrees, moet kom en dit “hoor (v 16)”.

Vers 20: Soos die volk God moet prys oor dit wat Hy aan “ons” gedoen het (v 8-9); so prys die psalmdigter in hierdie seënspreuk God oor dit wat Hy aan hom gedoen het. Die eenparige lofprysing van God se dade bevestig die eenheid en die samehang van die psalm. Wie oë het om te sien (v 5) en ore om te hoor (v 16) moet kom (v 5, 16) om God se trou te prys.

Preekvoorstel

Ek beveel die preekskets in “Loof die Here” van 
J  L Helberg sterk aan. Die tema is: Hoe ontsagwekkend is u werk (v 3)!

Inleidend kan genoem word dat dit vandag 27 April, Vryheidsdag, is. Die vraag kom onwillekeurig tot ons of Suid-Afrika vry is. Is ons land, maar veral die kerk, vry? Toe Suid-Afrika in 1994 die veelbesproke demokrasie betree het, was daar oortuigings dat “ons” nou gaan vry wees. Maar die Christen kan maklik vergeet dat jy eers vry is wanneer Jesus Christus jou deur sy bloed waarlik vrygemaak het. Nee, ons sal die stormwinde van die wêreld nog lank moet verduur, want ons kyk vandag deur ’n dowwe spieël in ’n raaisel. Eendag sal ons van aangesig tot aangesig sien.

Hoe ons ook al na ons omstandighede, ons land en die wêreld kyk, God is nog in beheer. Dis die moeite werd om Hom te loof ten spyte van ons omstandighede.    

“Aan God kom wêreldwye lof toe oor sy ontsagwekkende verlos​singsdade vir volk en enkeling.” Die digter loof God vir verlossing uit sy persoonlike nood. Hy voel hom nie ’n losstaande enkeling nie, maar ’n inherente deel van die bondsvolk. Daarom plaas hy sy lof teen die agtergrond van God se wonderbare verlossingsdade gedurende die uittog uit Egipte en selfs gedurende die woestynreis waartydens die volk so opstandig was. God het mag oor die natuur en het sy volk droog​voets deur see en rivier laat trek. Hy heers vir ewig en het mag oor die nasies. Daarom moet hulle hulle nie teen Hom verset nie. Alle volke moet Hom prys omdat dit Hy is wat aan sy volk die lewe gee en hulle van struikeling bewaar. Hy het hulle wel gedurende die woestynreis swaar beproef, hulle deur diep waters laat gaan en deur mense laat vertrap, maar daarmee het Hy hulle van hulle son​des gereinig. Daarna het Hy hulle na oorvloed uitgelei.

Die digter is uit sy persoonlike nood gered en wil van die geloftes betaal wat hy gedoen het toe hy in die nood was. Hy wil brandoffers en rookoffers daar​voor bring, maar veral ’n loflied oor God se redding. Die gelowiges moet dit hoor. Die verhoring van sy gebede bewys sy onskuld: Die sonde het nie die oorhand oor hom gekry nie. Deur God se trou het hy selfs in sy nood aan God bly vashou. So het hy sy beproewende lewensreis voltooi, soos Israel die woestynreis. Aan God kom die lof toe vir sy goddelike trou.

Wonderbaar is God se verlossingsdade in Jesus Christus. Daar​om is daar reeds by Jesus se geboorte daaroor gesing. Dit kom veral uit in die wonderbare manier waarop Hy die verlossing bewerk het: Hy het vir sondaars gesterf en uit die dood opgestaan sodat hulle kan lewe. Hy het persoonlik vir sy volk gesterf en opgestaan sodat elke lid van daardie volk ook in hulle persoonlike nood op Hom kan vertrou. Jesus verhoor die gebed van elkeen wat in sy alleen​heid na Hom toe vlug. Hy skakel so iemand by sy volk in, die volk wat op sy verlossingswerk kan reken. Daarom kan en moet Hy wêreldwyd geloof word. Alle mense moet sing tot eer van sy Naam.

Ons lewe vertoon nog die kenmerke van die geskiedenis van die verbondsvolk van ouds: die van wonderbare verlossing soos by die Skelfsee en die Jordaanrivier, maar ook van sonde, loutering en reiniging soos in die woestyn. Maar ons leef deur die wonderbaarlike verlossingsdade van die Heilige Gees. Hy bewerk wonderbaarlike redding in ons hart, ons hart wat dood is in die sonde. Hy skenk ons ’n verloste lewe asof ons dwarsdeur die Skelfsee heen die lewe ingetrek het.

Tydens die woestynreis van ons lewe begeef ons moed ons soms, en word ons moeg en moedeloos, kleingelowig, onwillig en op​standig. Ons kla voor God: “U het ons in diep waters gebring. U het ons aan vertrapping oorgegee.” Maar Hy hou ons tog wonder​baarlik vas. Dit is Hy wat ons die lewe gee en nie toelaat dat ons struikel nie. Die Gees kom steeds met sy skeppende krag na ons toe en beproef en louter en reinig ons. Hy lei ons uit na seën en voor​spoed. Hy laat ons gees in ons opstaan om dankbaarheid aan Hom te betoon, om dit in ’n loflied uit te sing. Ons wil getuig van sy mag, ons wil sing tot sy eer.

Alle mense moet dit hoor, tot aan die eindes van die aarde. Ook hulle moet God kan loof as die God van verlossingsdade. Hy be​werk verlossingsdade vir sy volk as geheel en vir elke gelowige in sy persoonlike lewe. Dit geld vir elkeen wat opreg leef met God en wat in nood tot Hom bid, elkeen wat bereid is om te wag op God se tyd en manier van verhoring. God is die God van trou.

Ja, ons is nog in sekere sin op reis na die beloofde land. Maar met die koms van Jesus Christus sal Hy ons uit ons beproewings lei na sy oorvloed (Helberg).

Dit is Vryheidsdag in Suid-Afrika. Ons sou kan verskil of daar ware vryheid is. Menslik gesproke sê ons ook nee. Kyk maar na al die negatiewe. Op hierdie dag word ons as Christene weer opgeroep om nie swaarmoedig deur hierdie wêreld te gaan nie. Nee, ons is juis geroep om as getuies van Christus uit te staan. Kom ons leef in afhanklikheid van Hom, ons Bevryder, wat verlossing en bevryding sal bring aan almal wat na Hom roep en volg. Sê dit vandag aan jou, maar ook aan die ganse wêreld: God is op die troon! En dit is geen illusie nie. Nee, dit is ’n werklikheid.

